
A Lei 9/2001 de Conservación da Natureza de Galicia especifica que os espazos

naturais protexidos son aqueles lugares "que conteñan elementos ou sistemas naturais de

particular valor, interese ou singularidade, tanto debidos á acción e evolución da

Natureza como derivados da actividade humana, e que foran declarados como tales".

Dentro da xerarquía deses espazos naturais protexidos destacan os parques que son

definidos, pola citada lei, como "áreas naturais, pouco transformadas polas actividades

humanas que, en razón á beleza das súas paisaxes, a representatividade dos seus

ecosistemas ou a singularidade da súa flora, da súa fauna ou das súas formacións

xeomorfolóxicas, posuén uns valores ecolóxicos, estéticos, educativos ou científicos

polos que a súa conservación merece unha atención preferente".

No territorio galego existen na actualidade un Parque Nacional e seis Parques

Naturais. Destes últimos, dous están situados na provincia de A Coruña (Complexo

dunar de Corrubedo e lagoas de Carregal e Vixán; Fragas do Eume), un en Pontevedra

(Monte Aloia) e os tres restantes (O Invernadeiro; Serra da Enciña da Lastra e Baixa

Limia-Serra do Xurés) na provincia de Ourense. Entre todos eles suman unha superficie

protexida de 40.661,8 ha.

Nos Parques Naturais galegos, que afectan a 12 concellos e a 25 das súas

parroquias, viven só 1.252 persoas. Entre todos os concellos suman 79.620 habitantes,

cunha grande variación de tamaño entre eles (dende os 27.503 habitantes de Ribeira aos

727 de Vilariño de Conso)

Mención aparte merece o Parque Nacional das Illas Atlánticas de Galicia,

transferido á Comunidade Autónoma galega o 1 de xullo de 2008. Foi o segundo de

carácter marítimo terrestre declarado en España, acompañando nesa categoría ao

arquipélago de Cabreira, nas illas Baleares. Exténdese polas provincias de Pontevedra e

A Coruña, nos municipios de Vigo, Bueu, Vilargarcía e Ribeira. Dás súas 8.480 ha,



7.285,2 son mar, o que supón máis do 86% da súa superficie. Creado no ano 2002, a

partir do Parque Natural das Illas Cies, comprende, ademáis de estas, as illas e

arquipélagos de Ons, Sálvora e Cortegada. que protexen as bocas das tres Rías Baixas

máis sureñas: as illas Cíes na ría de Vigo, as illas Ons na ría de Pontevedra, de

propiedade pública e que xa gozaban de certa protección previa; e o arquipélago de

Sálvora na ría de Arousa. A estes tres conxuntos insulares sumouse o arquipélago de

Cortegada, situado no interior da ría arousana, nunha posición case estuarina e próxima

á desembocadura do río Ulla.

O Parque protexe ecosistemas litorais atlánticos (rexión eurosiberiana),

principalmente fondos mariños rochosos, areentos e de maérl, así como acantilados,

dunas e matogueiras na parte emerxida, e pequenas ou testemuñais áreas con bosque

atlántico e marisma.

As illas Cíes son basicamente tres, de similar extensión: a illa Sur ou de San

Martiño, a do Faro e a de Monte Agudo. Estas dúas últimas están unidas por unha praia

e por un dique natural rochoso, e na actualidade tamén por un dique artificial. As tres

illas destacan por as súas fortes pendentes que descenden dende alturas como os 197 m

do Alto dás Cíes (197 m), na illa de Monte Agudo. A vertente occidental ou oceánica é

moi vertical e acantilada, con vexetación herbácea especializada, a única que aguanta a

intensa salinidade que levantan ondas, vento e rompentes. Algúns cumios e abas

abrigadas de poñente dan paso a matogueiras de toxos e espiñais de abruñeiros, que se

estenden pola cara oriental. Esta vertente descende menos bruscamente cara a praias de

area branca, entre as que destacan Figueiras, Rodas e a praia de San Martiño, as tres con

dunas. Unha grande parte da vertente oriental das illas está ocupada por árbores exóticas

e invasoras, principalmente eucalipto e acacia negra, pero tamén por falsa acacia e

piñeiro americano, así como por plantacións de piñeiros marítimos. En torno a estas tres

illas existen algúns illotes rochosos, como a Penela dos Viños, próxima ao sueste da illa

do Faro, e o Agoeiro, Agoeira ou Boeiro, situado a pouco máis dun quilómetro ao sur da

illa de San Martiño.

As illas Ons son dúas: a propia Ons, a máis grande do Parque con 416 ha,

alongada e estreita; e a Onza, redonda e moito máis pequena, situada 600 m ao sur da

anterior. O punto máis alto atópase no alto do Cucorno ou do Faro, con 128 m, nun

contexto orográfico máis redondeado e chairo que nas Cíes, se ben a cara occidental é

algo rochosa e case todo acantilada, con algunhas praias de cantos rodados. A vertente

oriental é de novo menos abrupta, incluíndo varias praias menores que as das Cíes, así



como oito barrios de vivendas, a maior parte delas deshabitadas, agás na época estival.

As matogueiras son predominantes e inclúen escobonales da xesta endémica Cytisus

insularis, a principal xoia botánica do Parque. Apenas conta con plantacións forestais de

eucaliptos, acacias e piñeiros.

A illa de Ons conta con numerosos campos e aínda algúns cultivos agrícolas.

Son típicas as sebes de salgueiro, que hoxe en día alcanzan un notable

desenvolvemento. Apenas separados da illa de Ons se atopan o illote Centulo, no

extremo norte da illa, e os illotes Freitosas, no sueste.

O arquipélago de Sálvora componse da illa de Sálvora, os illotes Sagres e dun

grande número de illotes situados principalmente ao nordés da illa, entre os que

destacan Noro, Herbosa e Vionta, zona de reserva e practicamente os únicos que contan

con vexetación herbácea. A Vionta é practicamente toda areenta e unha grande parte das

súas beiras son praias, contando con dunas fixas e un pequeno escobonal. Sagres

componse de dous illotes e numerosos baixíos rochosos, situados todos preto da punta

Couso, no extremo sueste da península do Barbanza.

A illa de Sálvora conta cunha superficie de 212 ha. Na metade sur aflora un

grande número de penedías entre suaves pendentes tapizadas de matogueiras, espiñais e

pastos de acantilado, que ascenden ata os altos de Gralleiros (77 m), centrados no sur da

illa. A metade norte é moi plana, húmida e areenta e nela se atopan as praias e campos

dunares de Lagos, Zafra e Os Bois, varias praias de cantos rodados e a antiga aldea de

Sálvora. Aínda pastan libres unha manda de cabalos e algúns cervos que soltou o

anterior propietario. Probablemente estes animais estean a limitar a rexeneración da

vexetación forestal, na que apenas crecen pés dispersos de salgueiros e un piñeiral con

eucaliptos de repoboación ao leste da illa.

O arquipélago de Cortegada tamén conta cunha illa principal, Cortegada (39,5

ha), e varios illotes situados ao oeste: Malveira Chica, Malveira Grande, Briñas e 0

Con,, todos eles zonas de reserva. A posición resgardada dentro da ría, con menor

influencia de vento salino, permite un maior desenvolvemento da vexetación, que

coloniza os pequenos illotes e tapiza mediante cuberta forestal case a totalidade de

Cortegada, así como unha boa parte da Malveira Grande. Esta última, destaca pola súa

vexetación, con toxal costeiro, escobonal e rebollar, un pequeno bosque de melojos ou

rebolos que debe ser parecido aos que antano ocuparon os cavorcos resgardados de

Cíes, Ons e Sálvora.



Cortegada é moi plana (cota máxima de 19 m) e estivo habitada ata comezos do

século XX. Dende entón, a vexetación forestal foise expandindo, destacando o

desenvolvemento dos loureiros que integraban as antigas sebes entre campos. Carballos,

melojos, salgueiros e ameneiros contan tamén con exemplares de gran porte,

acompañados por piñeiros marítimos. Algúns sectores foron plantados con eucaliptos e

piñeiros mansos.

Dentro dos Parques Naturais, o máis antigo, declarado en 1978, é o Monte

Aloia que é, tamén, o de menor extensión (746,29 ha). Situado no municipio de Tui,

xunto á fronteira con Portugal que debuxa a canle do Miño, é, cunha altura de 629 m,

unha atalaia sobre o río, encadrada na serra litoral de O Galiñeiro. A súa singularidade

paisaxistica mereceu que, xa en 1935, fose declarado Sitio Natural de Interese Nacional.

Ademais das amplas vistas, destacan os restos arqueolóxicos como a muralla

Ciclópea ou o castro de Alto dos Cubos. Algúns historiadores identifícan o Monte Aloia

co monte Medulio, onde se sitúa o suicidio colectivo de toda a tribo que alí habitaba

antes de someterse ás lexión romanas.

Moi rico en flora endémica e fauna, sobre todo herpetofauna, entre os seus

valores ambientais merece destacarse a "carballeira dá ermida".

Sobreiras e acivros, vexetación orixinal da bisbarra, mestúranse con especies

como cedros, cipreses e abetos, procedentes das repoboacións forestais de principios do

século XX. O inventario florístico inclúe algo máis de 500 taxóns de flora vascular, con

presenza de endemismos galaico-portugueses ou ibérico-occidentais. Tamén se

encontran repoboacións de piñeiros (Pinus pinaster, P. sylvestris e P. radiata) e algúns

pequenos bosques de caducifolio autóctono.

En canto á fauna, destaca, entre os peixes, a presenza da bermejuela

(Chondostroma arcasii), un ciprínido con poboacións numerosas nos charcos da Cabana

e no regato Udencias. Trátase dun endemismo ibérico considerado vulnerable, listado

no anexo 11 da Directiva Hábitats e no Libro vermello dos peixes continentais de

España (2001).

A fauna de anfibios, pola súa diversidade e abundancia, confírelle particular

relevancia ao parque natural. Na zona están citadas 11 das 14 especies coñecidas en

Galicia, destacando os urodelos, que manteñen poboacións destacables de píntega

(Píntega subsp. gallaica) e tritóns (Lissotriton boscai e Triturus marmoratus), ademais

de estar tamén presentes outros dous endemismos ibéricos ameazados, a salamandra

rabilarga (Chioglossa lusitanica) e a ra ibérica.



O segundo parque en extensión, e tamén en antigüidade, é o Complexo Dunar

de Corrubedo e lagoas de Carregal e Vixán. As súas 996,25 ha pertencen ao

municipio de Ribeira, vértice occidental da península do Barbanza, entre as rías de

Arousa e a de Muros-Noia.

O extenso sistema dunar do parque, en avanzado estado de evolución, constitúe,

probablemente, a mellor e máis extensa representación deste tipo de ambientes do

noroeste penínsular. Alberga unha duna móbil, que alcanza o quilómetro de lonxitude e

os dezaseis metros de altura, única no litoral galego polo seu tamaño e pola compañía de

dúas lagoas, unha de auga salobre (Carregal) e outra doce (Vixán). As zonas anegadas,

os sistemas dunares e os humedais confírenlle un grao de protección pouco frecuente.

Así, ademais de humedal protexido, é zona Ramsar, ZEPA, LIC e ZEPVN, destacando

a súa importancia internacional no paso e nidificación de aves.

De entre un catálogo de 250 taxóns vexetais, destaca, en primeiro lugar, a

vexetación das praias e os sistemas dunares, en especial a propia das dunas terciarias e

das estabilizadas, localizadadas nas zonas afastadas do mar e máis protexidas.

Componse dun complexo mosaico no que dominan especies anuais, pequenos arbustos

e algunhas plantas herbáceas que, a miúdo, medran sobre unha densa alfombra de mofos

e liques. En depresións húmidas e pradarías areentas da trasduna aparecen varias

especies de orquídeas, algunhas delas infrecuentes, recollidas no Anexo 11 da Directiva

Hábitats.

En canto á fauna, debemos sinalar a abundancia de endemismos ibéricos como o

lagarto verdinegro (Lacerta schreiberi) e a lagarta de Bocage (Podarcis bocagei). Cabe

mencionar tamén ao galápago europeo (Emys orbicularis), reintroducido mediante un

programa específico.

Entre os mamíferos, destaca especialmente a londra (Letra lutra), pero o máis

saliantable, desde o punto de vista zoolóxico, son as poboacións nidificantes de dúas

especies de limícolas ameazadas en Galicia: o alcaraván común (Burhinus oedicnemus),

que ten aquí un dos seus poucos puntos de cría e o único situado actualmente na costa, e

chorlitejo patinegro (Charadrius alexandrinus), co segundo núcleo en importancia na

Comunidade Autónoma. Fóra da época de nidificación, estes mesmos hábitats son

utilizados tamén polo alcaraván e polo chorlito dourado europeo (Pluvialis apricaria).

Tamén aves rapaces, como o aguiacho pálido (Circus cyaneus), habitan nestas terras. As

praias albergan pequenos continxentes de limícolas invernantes, entre os que destacan o

ostreiro euroasiático (Haematopus ostralegus) e o correlimos tridáctilo (Calidris alba), e



tamén, aínda que como invernantes esporádicas, o avetorillo común (Ixobrychus

minutus) ou a espátula común (Platalea leucorodia).

O outro parque da provincia coruñesa é o das Fragas do Eume. Declarado en

1997, esténdese por 9.125,65 ha dos municipios de As Pontes, Monfero, Capela,

Cabanas e Pontedeume. Un total de 337,47 ha son zona de reserva.

Configurado arredor da parte media-baixa do río que lle dá nome, nas súas

gargantas e abas de forte pendente, alberga a mellor representación viva en Europa dos

bosques atlánticos termófilos, sucesorio da Era Terciaria. Inclúe áreas boscosas seriais

(bosques antigos e antropizados), matogueiras, turbeiras, cursos fluviais, barrancos e

afloramentos rochosos. Tamén están presentes plantacións forestais (eucaliptais e

piñeirais) e áreas agrogandeiras.

Bosques de ribeira, que flanquean unha grande parte dos leitos fluviais,

constitúen, pola súa extensión, naturalidade e estado de conservación, unha das mellores

mostras deste tipo de formacións forestais en Galicia. No Eume prodúcese o tránsito

entre o dominio das ripisilvas galaicoportuguesas e o das galaicoasturianas

setentrionais, caracterizadas pola abundancia de ameneiros (Alnus glutinosa) cos que se

mesturan salgueiros (Salix atrocinerea) e freixos (Fraxinus excelsior e Fraxinus

angustifolia). Carballos (Quercus robur) e castiñeiros (Castanea sativa) son as especies

dominantes. Destacan tamén fentos de grande interese como Culcita macrocarpa,

Hymenophyllum tumbrigense e Woodwardia radicans.

A fauna de vertebrados do parque está integrada por 8 especies de peixes, 13 de

anfibios, 10 de réptiles, un mínimo de 103 especies de aves e 40 de mamíferos. Entre os

peixes destaca a presenza de dúas especies consideradas vulnerables, o endemismo

noroccidental ibérico Chondrostoma duriense e a forma migratoria da troita ou reo

(Salmo trutta trutta). Hai presenza de bufo real, que conta con poucas parellas en

Galicia, e do insecto Endromis versicolor, moi raro. O lobo aparece regularmente nas

zonas altas.

Dentro do Parque atópase o Mosteiro de Caaveiro, propiedade da Deputación

coruñesa. Fundado, a finais do século IX, como mosteiro de San Xoán Bautista na vila

de Calavario, converteuse, na segunda metade do século XI, en mosteiro de cóengos

regulares de San Agostiño. Nunca chegou a ter máis de nove cóengos, aínda que sempre

acolleu aquelas persoas que buscaron retiro no illamento da fraga, como sucedeu con

San Rosendo. Durante os séculos XI, XII e XIII o mosteiro recibe doazóns particulares

e privilexios reais que o levan a alcanzar un notable dominio xurisdicional. No século



XIV cae baixo a encomenda da familia Andrade. Superada a crise baixomedieval, a

diferenza do que ocorre noutros mosteiros de cóengos regulares, Caaveiro non

desaparece, pero os priores deixan de vivir no mosteiro. En 1800 suprímese a colexiata,

aínda que a estrutura económica do señorío mantense baixo o goberno dun caseiro e un

administrador ata a desamortización. Entre 1891 e 1896 Pío García Espinosa acomete a

restauración do mosteiro, dándolle a forma actual. En 1975 é declarado monumento de

interese provincial.

Ademais das Fragas, no ano 1997 declarouse, tamén, o Parque Natural de O

Invernadeiro. Situado no macizo central ourensán, as súas 5.722 ha pertencen ao

Concello de Vilariño de Conso. Área de elevado interese botánico e faunístico, ten

tamén un excepcional valor xeomorfolóxico e paisaxístico. Está conformado polos vales

dos ríos Ribeira Grande e Ribeira Pequena, afluentes do Camba e os pertencentes á

cunca do Sil, e encádrase polas serras de Queixa, Fial das Corzas e os montes do

Invernadeiro. Aínda que o seu dominio climático é o oceánico de montaña, con trazos

de clima continental, o relevo proporciónalle unha notable variedade climática, con

existencia de microclimas en áreas reducidas. A pluviometría é moi abundante (media

anual de 2.258 mm), con parte das precipitacións en forma de neve.

O carácter fronteirizo do clima, por atoparse case no límite entre as rexións

bioxeográficas Eurosiberiana e Mediterránea, proporciona unha especial singularidade á

vexetación, coa concorrencia de especies arbóreas atlánticas ou atlánticas continentais,

como o carballo común (Quercus robur), e submediterráneas, como o carballo melojo

(Quercus pyrenaica), así como pola ausencia de especies de afinidade atlántica, aínda

presentes nas vertentes occidentais do Macizo Central, como Daboecia cantábrica.

Existen bosques de bidueiros (Betula alba), mesturados con "carballeiras"; acivros (Ilex

aquifolium) e serbal dos cazadores (Sorbus aucuparia), aparecen tamén xunto a cumios

con pasteiros de Festuca indixesta e piornal de Cytisus scoparius e C. purgans.

Están presentes no parque especies de invertebrados forestais incluídas no anexo

11 da Directiva Hábitats, como a babosa Geomalacus maculosus e Lucanus cervus.

Entre as especies de peixes autóctonos, no ámbito do parque, destacan a troita común

(Salmo trutta fario), o cacho (Squalius carolitertii) e a voga (Chondrostoma duriense).

En canto aos anfibios, están presentes 8 especies, que comprenden os tritóns (Trituras

marmoratus e T. Boscai), sapos (Alytes obstetricans, Bufo calamita, Bufo bufo), ras (Ra

iberica, Ra perezi) e píntegas (Píntega píntega). A avifauna forestal e a propia de áreas

de matogueira e roquedos, en particular as aves rapaces, confírenlle un notable interese



á zona. Un número indeterminado de aguias reais (Aquila chrysaetos) do núcleo

reprodutor existente noutros puntos do Macizo Central, utilizan este espazo como zona

para campar.

Outras especies interesantes son o lobo (Canis lupus), a denociña (Mustela

nivalis), a perdiz pardilla (Perdiz perdix hispaniensis), os corzos (Capreoulous

capreolus), os gamos (Dama dama) e os cervos (Cervus elaphus).

Dos outros dous parques de Ourense, o máis antigo é o de Baixa Limia-Serrá

do Xurés que é, ademais, o máis grande de todos, ao sumar 20.920 ha. Foi declarado

parque en 1993 e está situado no sudoeste da provincia, limitando con Portugal. O seu

territorio pertence aos Concellos de Entrimo, Lobios e Muiños. Lugar de tránsito das

lexións romanas, atópase en plena transición entre as rexións eurosiberiana e

mediterránea. Conserva os circos glaciares máis baixos da Península Ibérica.

Comprende a vertente setentrional dunha sucesión montañosa limítrofe con

Portugal e co Parque Nacional luso de Peneda-Gerés (a raia fronteiriza discorre en xeral

pola divisoria de vertentes, agás no macizo do Quinxo, que pertence integramente a

España, onde o linde se establece no río Barcia ou Castro Leboreiro). O espazo natural

protexido abrangue un conxunto de serras que debuxan unha especie de muralla en

forma de cuña, solo rota pola profunda fenda do val do río Limia, que consegue así

proseguir o seu curso por chan portugués. Deste modo, a oriente da depresión do Limia

elévanse as serras de Pena (a máis afastada), El Pisco, Xurés e Santa Eufemia (a máis

próxima), mentres que a occidente a barreira se prolonga nos cordais do Quinxo e

Leboreiro.

Todas as serras do Parque Natural superan os 1000 m de altitude, sendo as súas

cotas máis elevadas as do pico Nevosa (1.559 m), Altar dos Cabrós (1.498 m) e

Fontefría (1.458 m), na metade oriental, e o Codesal (1.334 m), no lado occidental.

Dunhas serras a outras percíbense cambios radicais na súa paisaxe, sendo unhas

alomadas e amables, mentres outras son agrestes e intratables. As caídas e acantilados

máis soberbios áchanse na Serra de Santa Eufemia. Unha notable excepción é a

altiplanicie do río Salas, situada a 750-800 m de altitude e localizada no confín oriental

do espazo natural; trátase dunha zona de paisaxe máis suave, de vales amplos e serras

máis accesibles.

As áreas de maior valor natural atópanse protexidas como reservas integrais, das

cales a máis afastada da presión humana é a que abrangue a parte alta da Serra do

Xurés. Os seus riscos graníticos confiren gran beleza a esta zona, pródiga en formas de



modelado glaciar, que inclúen doce circos ou cabeceiras de antigas linguas de xeo.

Aínda que na súa paisaxe predominan os afloramentos rochosos e o monte baixo, tamén

inclúe algunhas manchas forestais, entre as que destaca especialmente a carballeira da

Barxa, localizada en torno ao regueiro da Ponte Nova. Trátase dunha zona relevante en

canto a endemismos, que, nalgúns casos extremos, se limitan ao macizo do Xurés/

Gerés.

As zonas de reserva integral, son o barranco da Cruz do Touro, que protexe

outro dos escasos bosques naturais da bisbarra, o barranco de Olelas, de grande interese

paisaxístico e xeolóxico, e a cimeira da Serra de Leboreiro, colonizada por unha extensa

breixeira toxal, sen dúbida, a parte menos degradada deste sector do Parque.

Unha das características da Baixa Limia é a grande abundancia de cursos de

auga, a maioría deles tributarios do río Limia, que acolle dous grandes encoros: o de As

Cunchas e o de Lindoso. A canle secundaria máis importante é o río Salas. Tan só unhas

poucas cabeceiras situadas no extremo norte da serra de Leboreiro forman parte da

cunca do Miño.

Os escarpados montes do Parque asistiron á caza do último oso destas latitudes e

hoxe son testemuña do regreso da cabra do Xurés a través dun plan de reintroducción en

liberdade da cabra montés.

En canto á flora, amplas matogueiras, con endemismos como Iris boissieri,

existen xunto a carballeiras e elementos mediterráneos de sobreiras (Quercus suber) e

albedros (Arbutus unedo). En posicións elevadas aparecen pequenas formacións de

carballo cerquiño ou negral, (Quercus pyrenaica) e abedulares de Betula celtiberica, aos

que acompañan algúns teixos (Taxus baccata) e acivros (Ilex aquifolium).

Existen mandas de lobo (Canis lupus), corzos (Capreolus capreolus) e cabras

montesas. Nas chairas elevadas e en semilibertad, atopamos cabalos garranos (Equus

cavallus). Esporádicamente, poden localizarse aguias reais (Aquila chrysaetos) e víboras

(Vipera latasti).

Entre os peixes, presentes no ámbito do parque, destacan como máis

característicos o barbo (Barbus bocagei), cuxa distribución restrínxese ás cuncas do

Limia e do Támega, o cacho (Squahus caroliterti), a bermejuela ou reñosa

(Chondrostoma arcasii), a voga do Duero (Chondrostoma duriense) e o espiñento

(Gasterosteus gymnurus).

Para preservar toda a diversidade púxose en marcha unha das primeiras

experiencias comunitarias de colaboración transfronteiriza.



En canto ao seu poboamento, o Parque Natural engloba tan só áreas

montañosas, excluíndo as veigas fluviais e as áreas máis humanizadas. Por iso, afecta a

un número limitado de pobos/vilas, todos eles pequenos núcleos rurais que, en

conxunto, non superan os 1.000 habitantes. Son lugares envellecidos, afectados por un

avanzado proceso de abandono, que posúen unha escasa proporción de nenos e persoas

novas, sendo un dos obxectivos do espazo natural é conseguir o asentamento da

poboación e reverter esta situación.

O Parque de Serra da Enciña dá Lastra, declarado en 2002, e polo tanto o

máis moderno, desprega as súas 3.151,67 ha no municipio de Rubiá, no límite coa

provincia de León. Meta de espeleólogos, as súas covas albergan unha das colonias

máis importantes de morcegos de España, donde están confirmadas nove especies e

cinco máis parecen ter unha posible presenza.

Impresionan aquí as formas do desfiladeiro do Val do Inferno, os Penedos de

Oulego ou as paredes cortadas a coitelo polas que discorre o Sil no estreito de Covas.

Aquí áchase a maior concentración de aves nidificantes de Galicia entre as que

destacan as rapaces, en especial a única parella de voitre branco da Comunidade

Autónoma. Xunto a aves de rapina como a aguia real (Aquila chrysaetos), o falcón

peregrino (Falco peregrinus) e o alimoche común (Neophron percnopterus), existe

tamén unha poboación de réptiles con escasa presenza noutros lugares de Galicia.

En canto á flora, atópanse aciñeiras de carácter calcáreo (Quercus ilex e Quercus

rotundifolia) con flora asociada descoñecida no resto da comunidade. Tamén está

presente unha representación de salgueiros mediterráneos e campos de tomiño silvestre,

xunto a endemismos florais propios de chans calcarios.

Aínda que o principal obxectivo dos Parques é a conservación dos seus valores

naturais, tamén son espazos abertos aos cidadáns, que teñen dereito a disfrutar deles e a

obriga de coidalos e respectalos. Trátase de conseguir visitas compatibles coa

conservación e baseadas no coñecemento da natureza e a cultura do espazo natural. Para

iso, disponse de sistemas de uso público con proxectos e actividades programadas

É moi importante que o visitante estea ben informado antes de realizar a visita e

durante o seu desenvolvemento, xa que deste modo coñecerá mellor os valores naturais

e culturais dos Parques e a súa normativa.

Todos os Parques contan con centro de visitantes, puntos de información, sinais

e paneis informativos. O número de visitantes rexistrados supera os 70.000 anuais (sen

contar o Parque Nacional) e os estimados achéganse aos 600.000.



A pesar diso, a súa utilización como recurso didáctico segue sendo escasa. A

potenciación deste uso constitúe un dos obxectivos do programa "Parques para vivir",

da Dirección Xeral de Conservación da Natureza da C.M.A.D.S.. Así, en colaboración

coa Consellería de Educación, e a xeito de experiencia piloto, realizáronse, durante o

curso 2007-2008, dous cursos de formación de profesorado, un nas Fragas do Eume e

outro en Corrubedo, como modo de dar a coñecer os aspectos zoolóxicos, botánicos,

xeomorfolóxicos e etnográficos característicos de cada un dos parques, para a súa

posterior explotación pedagóxica por parte dos profesores asistentes.

Merece subliñarse que cada un dos parques dispón de rutas guiadas

preestablecidas que discorren polos ecosistemas máis representativos. Xeralmente, os

camiños teñen unha lonxitude apropiada para seren andados por unha gran variedade de

público; no entanto, existe a posibilidade de que o visitante enlace varios deles facendo

percorridos máis longos.

No deseño de moitas destas rutas tivéronse en conta, especialmente, ós nenos e,

aínda que a meirande parte delas son axeitadas para eles, algunhas foron concibidas de

xeito particular para que, xunto cos adultos, os nenos gocen dunha xornada especial.

Algunhas rutas foron especialmente pensadas para facerse en bicicleta.

En calquera caso pódese, en colaboración coa dirección do Parque, realizarse

actuacións específicas, baixo demanda, para remarcar "in situ" determinados aspectos

do proceso de ensino aprendizaxe.

Nas visitas aos Parques deben observarse unha serie de normas, unhas xenéricas

e outras específicas que están a disposición de todos os visitantes.

As aulas dos centros de visitantes están a disposición dos profesores e alumnos

que queiran realizar alí traballos docentes. Do mesmo xeito, existen publicacións que

fan referencia a diversos aspectos de cada un dos parques e que poden resultar

excelentes materiais para o traballo diario. Debe sinalarse que non se elaboraron

materiais didácticos específicos, na seguridade de que son os profesores en exercicio os

máis capacitados para realizar os que os seus alumnos necesitan.

Temos, como docentes, os Parques de Galicia á nosa disposición, tanto se

facemos deles obxecto principal de estudio coma se os convertemos no fermoso

escenario para o marabilloso proceso de ensinar e aprender.


